
At greina yrkingar

Tá ið vit eru børn hava vit ongar trupulleikar at fáa hugan 
uppfrá. Vit fara á flog við honum, og hann flýgur frítt, fer um 
øldir, inn í nýggjar, ókannaðar heimar, skapar myndir úr 
orðum, sum vit sjálv seta saman, tekur okkum við sær at 
byggja ein hugaheim, sum mennir okkum. 

Vit duga væl at kenna eina yrking aftur, tá ið vit síggja hana. 
Vit duga eisini at syngja eina, tá ið lagið er gott. Onkur 
okkara dugir kanska at endurgeva eina yrking.

Yrkingar kalla vit eitt tekstaslag. Nógv aftra seg við at fara í 
holtur við yrkingar, tí at tey siga seg ikki skilja, hvussu tær eru 
settar saman, siga seg ikki skilja meiningina við teimum, siga 
seg ikki síggja meiningina við at lesa yrkingar. Hesin ótti fyri 
at lesa yrkingar hevur sníkt seg inn í tilvitið, og er hetta tann 
sami óttin, sum vit hava, tá ið vit ikki vilja skilja, hvussu ein 
líkning verður roknað, ella okkurt annað, sum vit av eini ella 
aðrari orsøk halda onki hevur at siga fyri framtíð og lív 
okkara. 

Mest spurdi spurningurin millum manna, man vera: “Hvat 
skulu vit brúka tað til?” Hvat skulu vit brúka yrkingar til? 

Tann, sum veit svarið spyr seg ikki spurningin. Hini mugu 
hjálpast á veg. Tey mugu seta seg inn í tey amboð, sum verða 
brúkt at skilja ein yrking. Rekja vit myndberingarnar upp, 
soleiðis, at tann, sum lesur yrkingina skilir innihaldið og tær 
kenslur, sum verða lástar í yrkingini, so er fyrsta stigið rokkið, 
og vit eru væl ávegis, at skilja yrkingar.

Hetta lítla ískoytið er gjørt fyri at næmingum í fólkaskúlanum 
at koma inn í ein heim, yrkingaheimin, har so nógv í 
heiminum hava funnið svarið til fleiri av spurningunum um 
tilveruna og lívið.

Í hesum bóklingi, fara vit at ganga ígjøgnum ein 
greiningarfrymil, hvussu alt, sum er í einum slíkum frymli skal 
skiljast. Nomið verður við: 

lesingina

rithøvundin 

ymisk sløg av yrkingum

uppbygging

rím

tíð og stað

persónseyðkenni

evni

málslig amboð

sjónarhorn

tulking

frásjónargerð

i

Kveiking
 



A T  G R E I N A  Y R K I N G A R

Lesingin

Áðrenn vit kunnu gera okkum tað minstu vón um at skilja ella 
síggja meiningina við eini yrking, so mugu vit gera okkum 
greitt, at hóast yrkingin ikki hevur nógv orð og í flestum 
førum er ein ógvuliga stuttur tekstur, so er ein rúgva í 
innihaldinum.

Tað hjálpir væl at lesa tekstin fleiri ferðir. At lesa yrkingina á 
ymiskar mátar og ofta, tað er besti mátin. 

Yrkingin kann lesast soleiðis:

I. Les yrkingina vanligt

II. Les yrkingina seint. Okkurt um eitt orð 
annað hvørt sekund

III. Les yrkingina skjótt

IV. Rópa yrkingina

V. Teska yrkingina

VI. Syng yrkingina (um tú hevur hug)

VII.  Les yrkingina aftur vanligt

 
Tá ið tú hevur lisið yrkingina so ofta og hevur latið hana í við 
at lesa hana á ymiskan hátt, so er yrkingin við at taka búgv í 
tær sum lesari.

 
 

Og so er klárt at greina.

Rithøvundurin
Viðhvørt er gott at vita, hvør hevur skrivað yrkingina. Ikki altíð eru hesir upplýsingar so týdningarmiklir fyri, hvussu yrkingin skal 
skiljast. 

Gott er tó at vita, hvør hevur skrivað yrkingina, sum næmingarnir lesa. Eisini er gott at finna fram til, nær hann er føddur, hvar 
hann hevur livað, og hvat starv hann hevur havt.  
Summir høvundar hava livað eitt slíkt lív, at yrkingin ikki kann lesast leys frá teirra lívi og teimum meiningum, sum teir hava, og 
heldur ikki frá tí tíðarskeiðinum, sum yrkingin er skrivað, og sum rithøvundurin livdi í.  
Eisini er gott at vita, hvar yrkingin hevur verið prentað á fyrsta sinni.

Jóanes Nielsen stræti

Um nøkur ár verður møguliga onkur gøta í Havn uppkallað

	 eftir mær,

kanska eitt lítið skot við einum einsligum lyktapela,

og meðan ein gávumild bygdagenta

letur seg taka aftanifrá heilt inni í myrkrinum, har tað luktar 

	 av pissi og mánalýsi,

sær hon knappliga mítt navn strála í glømuni frá pelanum.

Kanska verður tað sagt um meg,

at eg var ein av teimum yrkjarunum, ið koplaði slanguna

	 til lívið,

hoyrdi skaldskapin duka nirði í jørðini,

strúka uppi undir himli

og dryppa sum døgg av grønum bløðum.

Verður ein gøta í Havn uppkallað eftir mær,

góða tú, sum trillar barnavognin eftir Jóanes Nielsen stræti,

minst til:

í hesari gøtuni liggur ein respektleysur maður.

Peran var brúkilig,

hjartað ein klóta, ið reyk av brimi og hellu.

Møguliga ein nýggjur Nólsoyar-Páll,

Lenin ella Jesus

sýgur av tíni móðurligu yvirflóð.

Lat hælirnar smella á mínum majadnum,

dansa oman á mær,

lat framtíðina rulla eftir mínum rivum.

Jóanes Nielsen, Pentur, Mentunargrunnur Studentafelagsins, 

1995.

Uppgáva

• Finn upplýsingar um Jóanes Nielsen!

• Hvat meinar Jóanes um seg sjávlan?

• Finn dømi úr tekstinum, har Jóanes sigur, hvussu hann er 

sum persónur!

• Finna tit dømi úr yrkingini, sum vísa á, at teksturin kundi 

verið um onkran annan enn Jóanes? 

• Skrivið eina yrking um eina gøtu, sum varð uppkallað eftir 

tykkum!

Jóanes Nielsen var føddur í Havn í 1953, og har vaks 
hann upp. Hann hevur verið sjómaður og arbeiðsmaður. 
Eisini hevur hann starvast sum rithøvundur burturav.
Jóanes hevur roynt seg í fleiri ymiskum tekstasløgum. 
Hann hevur skrivað yrkingar, stuttsøgur, skaldsøgur, 
greinasøvn og leikir. Hann lýsir m.a. verkafólkið og teirra 
lívstreytir, stættamun, kúgan og órættvísi. Hann er 
stundum speirekandi og satiriskur, men hann er eisini 
skemtandi og lívsjáttandi.
Jóanes fekk M. A. Jacobsens Heiðursløn fyri Pinnabrenni 
til sosialismuna í 1984, Nordisk Dramtikerpris fyri Eitur 
nakað land weekend?, og í 2011 fekk hann 
Mentanarvirðisløn Landsins.

Til son mín

Góði, ert tú móður?
lat meg nana tær,
kvøða vil eg kvæði
við tí syrgilag,
ið best dámar mær.

Lívsins hálu rásir
troddi faðir tín,
lív og neyð og grátur,
miðleyst, duldar gátur,
tað er royndin mín.

Kolsvart gravarmyrkur
hylur mið og mál,
ilt við lívið bjóða, 
lítið av tí góða,
menn tí tína sál.

Um teg lagnan berjir,
sýn tú, hvat tú kann,
slær hon yvir rygg teg,
lat ei sjá, hon vann.

Slær hon teg til blóðis,
sál tín sýni prúð,
gudar ella lagna
ei á henni megna,
róðrið hevur tú.

Sælan frið bert finnur
hann, ið hevjar seg
yvir sorg og frøi.
Nú er kvæði kvøðið,
goym tað góðasti.

Nana, góða barnið,
hjartans uggi mær,
sov nú, søti eingil,
allir teir við veingjum
eru ei mót tær.

Poul F. Joensen, Millum heims og heljar, Einars Prent og Forlag, 

1985.

Uppgáva:

• Finn fram upplýsingar um Poul F. Joensen.
• Hvussu sæst sorgin hjá Poul aftur í yrkingini?
• Hvussu troystar Poul sonin?
• Finnið hvør sítt orð, sum kann lýsa, hvussu tað er at 

missa onkran, tú ert góður við.

Poul F. Joensen (1898-1970) - Kappin útlagni - var 
føddur í Sumba í 1898. Hann hevði lisið til lærara, men 
var fá ár í starvi. Hann livdi sum traðarmaður og 
verkamaður.
Pól F. mundi vera fyrsti samfelagsrevsandi yrkjari okkara. 
Hann átti ein skemtandi og bersøgnan tóna, men í 
kærleiks-og fosturlandsyrkingum kundi hann eisini vera 
bæði inniligur og stillførur. Eftir hann liggja mong 
yrkingasøvn og ein prosabók, Seggjasøgur úr Sumba.
Poul F. Joensen fekk M. A. Jacobsens Heiðursløn í 1963.

Droymdi at tú
vart rýmd frá mær
tú lást ikki við mína lið 
og eg leyp upp úr seingini
og út í skógin
at leita eftir tær
eg var nakin
og so kaldur
at eg vaknaði
dýnan lá á gólvinum
og tú við mína lið
eg var glaður
ikki minst
tá tað kom mær til hugs
at eingir skógir eru í mínum landi

Tóroddur Poulsen, Blóðroyndir, Mentunargrunnur 

studentafelgsins, 2000

Uppgáva

• Finn fram upplýsingar um Tórodd!
• Gev yrkingini yvirskrift!
• Hvat sigur hesin dreymurin um viðurskiftini, 

Tóroddur hevur við tann, sum liggur við hansara lið?
• Hvussu sæst kærleikin millum Tórodd og kvinnuna við 

hansara lið?
• Skriva ein dreym niður, sum tú hevur droymt, og ger 

hann til eina yrking á 15 reglur. Brúka yrkingina eftir 
Tórodd til íblástur.

Tóroddur Poulsen var føddur í Havn í 1957, og har 
vaks hann upp. Hann starvast sum rithøvundur og er 
búsitandi í Keypmannahavn.
Tóroddur hevur givið út fleiri yrkingasøvn. Stílurin er 
rættiliga ymiskur, stundum prosakendur, stundum 
knappur og onkuntíð haikukendur. Í sínum yrkingum 
lýsir hann m.a. tann innara heimin, mótsetningar í 
samtíðini og moralin. Hann kann vera speirekandi og 
atfinningarsamur eins og kensluborin.

Ymisk sløg av 
yrkingum

Yrkingar kunnu býtast sundur í ymisk sløg. Vit kunnu í fyrsta 
umfari býta yrkingina sundur í ein kensluligan (lýriskan) og 
ein meira frásøgukendan (prosaiskan) part.

Orðið lýrikkur stavar úr grikskum: lyrikos, sum merkir: fylgt 
av lýruspæli. Tá ið sagt verður, at ein tekstur ella ein yrking er 
lýrisk, verður meint, at hon er kenslulig. Í gamla Grikkalandi, 
varð spælt á streingjaljóðførið, lýru, tá ið yrkingar vórðu 
frambornar. Hetta varð gjørt, so at røttu kenslurnar skuldu 
koma fram. Ofta vóru serenadur sungnar, og vit kenna aftur 
myndina av føgru kvinnuni, sum stendur á balkongini, meðan 
maðurin syngur lýriskar, kensluligar sangir fyri henni.

Lýrikkur er ein av trimum høvuðstættum í føgrum 
bókmentum. Tær eru tríggjar í tali: frásøguskaldskapur 
(epikkur), lýrikkur (kensluligur skaldskapur) og drama 
(sjónleikur). 

Mótsett 
frásøguskaldskapi og 
sjónleiki, har 
meginparturin er 
frásøga og leggur 
áherðslu á 
søgugongdina, so er 
lýrikkurin merktur av 
huglagi, kenslum og 
løtumyndum. Nøkur 
serkenni fyri lýrikkin 
er, at hann er 
skrivaður sum yrking 
við reglum og 
ørindum. Men eisini 

stuttsøgur og skaldsøgur 
kunna rúma setningar við lýriskum kenslum.

Ein prosayrking er ein tekstur, ið er settur upp sum ein yrking 
við ørindum í ymiskum longdum. Málinum, ríminum og 
rútmuni viðvíkjandi, minnir yrkingin um stuttprosa (prosa er 

latín, og merkir tað beinleiðis tala). Mótsett hevdbundnum 
skaldskapi við rími og rútmu, sýnist tað sum um prosayrkingar 
eru skrivaðar á vanligum gerandismáli, men sjálvandi er 
rútma altíð til staðar í málinum, tí í orðunum eru stavilsi og 
stavilsi geva rútmu. 

Tá ið vit hava staðfest, at ein yrking kann vera lýrisk ella 
prosa, so er ikki alt sagt í hesum máli. Ein yrking kann eisini 
hella til eina ávísa yrkingahevd ella siðvenju. Hon kann eisini 
hoyra til eitt ávist tíðarskeið, og tí viðger hon evni, sum hoyra 
tíðini til. Málið, sum rithøvundurin brúkar í yrkingini sigur 
eisini okkurt um tíðarskeiðið, yrkingin er skrivað.

Fallin

Og stongin lá eftir.

Christian Matras  
Yrkingin er úr savninum: Úr sjón og úr minni, 1978

Lotið tolið

lotið

tolið

síl

smíl

á

á

Steinbjørn Berghamar Jacobsen

Yrkingin er úr savninum, Heimkoma, 1966

Uppgáva
• Er henda yrkingin lýrisk ella episk?
• Greið frá um, hvat hendir, so at stongin liggur eftir.
• Greið frá um, hvat hendir við umhvørvinum heima, 

og hvat leiðir fram til hendingina, og hvat hendir eftir 
hendingina!

Skrivivenjing:
• Skriva nakrar yrkingar, har tit brúka bygnað, sum í 

yrkingini eftir Christian Matras. 
• Allar yrkingarnar skulu enda við: lá eftir.

Uppgáva
• Er yrkingin episk ella lýrisk. Grundgevið!
• Hyggið eftir orðunum, og sigið hvussu tey líkjast.
• Greiðið frá, hvussu tit halda, at eitt tolið lot sær út.
• Hvør smílist?

Tá ið eg kom á staðið, har brotsverkið var framt, lá

vinstra hondin hjá tær í einari grýtu millum hjartað og

heilan. Eg tók hondina og grýtuna heim við og legði 

hondina í spritt. Fingrarnir, sum vóru eftir, peikaðu

uppeftir. Sigur. Hon skal standa á hillini ímillum gall-

bløðruna hjá mær og lívmóðrina hjá mammu míni.

	 	 	 	 	 Formalia

	 	 	 	 	 OLJA 70x90

	 	 	 	 	 10.000 kr

Oddfríður Marni Rasmussen

Yrkingin er úr savninum, Gráir týdningar, 2003

Uppgávuorðing:
• Hvussu sæst tað, at hetta er ein prosatekstur.
• Greið frá sinnisstøðuni hjá eg-num.
• Hví akkurát hjartað og heilan?
• Hví lívmóðrina hjá mammuni?
• Hvat liggur í hesi brotsgerðini?
• Tekna/mála tekstin á eitt pappír, sum er 70x90!

Uppbygging

Uppbygging (latín compositio = samanseting) Orðið 
uppbygging verður brúkt, tá ið lýsast skal, hvussu eitt listaverk 
er uppbygt. Ofta verður orðið brúkt í sambandi við tónleik, 
men verður eisini brúkt í samband við øll onnur listasløg. 
Uppbygging fevnir um ytru uppbygging og innaru uppbygging. 

Ytra uppbyggingin er tann formurin ella tekstaslagið, sum 
rithøvundurin hevur valt til verkið. Hetta kann til dømis vera 
ein skaldsøga, sum er deild upp í kapitlar, ein sjónleikur í 
pallmyndum, ein grein við yvirskrift, stutt innihaldsyvirlit og 
breyðteksti ellla ein yrking við so og so nógvum reglum og 
ørindum.

Tá ið talan er um innaru uppbygging, skal tað skiljast, 
hvussu boðskapurin verður borin fram og hvussu innihaldið verður 
skipað. Verður traðkað beint inn í handlingina, tíðarrøðina í 
handlingini, tað vil siga, er handlingin áhaldandi lýst, ella 
verður lopið aftur og fram í tíð. Og hvussu broytist innihaldið 
frá byrjan til enda. Lýsir yrkingin eina løtumynd, tá er vert at 
kanna, hvussu henda løtumyndin er skipað. Broytist hon, ella 
er hon tann saman.

Barnið, bergið og 
blómurnar  
Vilt tú finna blómurnar,  
eingin annar eigur,  
gakk so djarvur huga tíns  
brøttu bjargaleiðir.  
 
Sortugrøs og hjálpurót,  
út av torvu hanga,  
fagrast eru blómurnar,  
har ringast er at ganga.  
 
Inni djúpt í gjáarskýmd  
har dagur valla røkkur,  
standa og hótta í hálvalýsing 
trøllakampabløðkur.  
 
Óttast ikki deymin har 
ið fúnað er og modnað,  
óttast ikki tostan har,  
ið hvør er keldan tornað.  
 
Óttast ikki hæddina 
har hálkaður er klettur,  
lat ei ørast fyri tær 
at tú oman dettur.  
 
Klívur tú og klintrast tú  
allar leiðir finnur 
upp og niður inn og út 
størri fong tú vinnur.  
 
Kanska nøgd av blómum tá 
fært tú saman strevað  
nógvar ferðir fagrari  
enn nakar kann tær geva.  
 

Barn mítt, mangur undan tær 
søkti sama landið,  
mangur, mangur undan tær 
sum armur aftur vendi.  
 
Men, mítt barn, um blómur tú  
vilt vinna eingin eigur,  
mást tú klúgva huga tíns  
brøttu bjargaleiðir.  

Karsten Hoydal (1912-1990)  

 

Greina ytru uppbyggingina 
Ørindisnøgd, reglumongd, rím, stavilsi á hvørjari reglu.  
 
Greina innaru uppbyggingina 
Finn evnið, sum verður lýst í hvørjum ørindi, og gev 
ørindinum yvirskrift.  
Hvør er raðfylgjan? Skriva niður, hvar barnið gongur. 
Hvat er trygt og hvat er ótrygt? Hvat skal barnið ikki óttast 
og hví? 
Hvussu menninst barnið frá byrjan til enda?  
Vit áttu ongar dreymar
(Føroyingur deyður?)
Vit áttu ongar djarvar dreymar og  
ei heldur orð, og tað av góðum grundum,  
vit rókust her og har á ymsum fundum  
og sløktu eldar ella kyndu log.

Vit gingu móti sólini hvønn dag 
og smíltust, tá vit heldur skuldu gráta,  
og okkum kendist hetta sum ein gáta:  
vit gingu skjótt, men stóðu mest í stað.

Í einsemi vit váðalogan gingu,  
og tí var sjónin, sum vit aftur fingu,  
ein vandamikil og ein ógongd leið.

Tí eiga vit at bera við tað bálið  
í okkar hjørtum, so vit røkka málið  
og djarvar dreymar okkar æviskeið.

Alexandur Kristiasnen

Yrkingin er úr savninum, Báðumegin blátt (2005)

Uppgáva

• Hetta yrkingaslagið eitur ein sonetta. Leita fram 
upplýsingar um sonettuna, og finn fram til, hvat 
sermerkir hana sum yrkingaslag.

• Hvussu er bygnaðurin á sonettuni?



A T  G R E I N A  Y R K I N G A R

Uppbygging - rím

Rím (lágtýskt = rað ella raðfylgja). Rím merkir, at tveir ella 
fleiri bókstavir ella stavilsi ljóða eins. Rím eru oftast í 
yrkingum fyri at styrkja um rútmuna, so at ein boðskapur 
betri nær fram til lesaran. Skilt verður millum fleiri ymisk sløg 
av rími, til dømis:  

Bókstavarím:

Tá ið fleiri ymisk orð, sum standa í rað byrja við sama 
bókstavi ella sama ljóði, og hava herðslu á sama stavilsi, er 
talan um bókstavarím. Dømi um bókstavarím finna vit í 
yrkingini “Sálarhirðin” hjá Kára P. Tí tannleysa tøgnin / á 
tómleikans tingi / tá ting taka týdning ...

Endarím

Endarím verða flokkað í heilrím og hálvrím. Í heilrími falla 
sjálvljóð og hjáljóð aftast í orði saman, til dømis 
hann/rann/fann ella kvinna/finna/linna.

Í hálvrími falla sjálvljóð saman, og millum hjáljóðini aftast í 
orði er ljóskyldskapur, til dømis fann/fram ella sól/fór, ella 
falla hjáljóð saman, meðan ljóðskyldskapur er millum 
sjálvljóðini, til dømis, sál/sól.

Endarím kunnu falla heilt saman, til dømis fjall/fjall. Tey 
kunnu vera skipað sum pør: 1. og 2. regla bera upp á rím, 3. 
og 4. regla somuleiðis eftir skipanini a a b b:

Sálarhirðin

tú flýgur so høgt  
tú kanst ei detta niður  
gud viti hvør ber tín kropp  
vit halda øll at snøgt  
tað er sum tú sigur  
vit gera øll smá hopp  
vilja flúgva við 

hvat okkara tilvera er  
veitst tú at siga  
vit hungra kom gev okkum svar  
tú svarar at okkara verð  
er ein niða  
vit mugu fylgja tær  
og vit gera tað 

upp á høga fjallið  
fór eg so tilgongu  
sjálvur var eg offurlamb  
men beint áðrenn falløksin  
hálsvøddar sprongdi  
treiv eg í nýggjan sang  
og rann avstað 

til beins tað so gekk  
beint oman í dalin  
har møtti mær mikil fjøld  
ræddist mína ásjón  
hvør jarðbundin trælur  
tú manst vera buddha  
ella gubbi sam 

tí tannleysa tøgnin  
á tómleikans tingi  
tá ting taka týdning  
sum ei eru til  
sum slímharður sannleiki  
skreiðir um svingið  
sálarhirðin hevur tá fingið  
tað hann vil 

tó øskan alt svølgdi  
og eg sá tað aldri brenna  
skjótt glógvar í neistum  
brátt kviknar alt við  
lat oss tá syngja ein sang sum vit kenna  
tað er nóg mikið til  
um ein sjálvur vil

Finn sangin her: http://sangtekstir.com/salarhirdin/

Uppgáva

• Finn rímini í yrkingini. Eru tey heilrím ella halvrím? 
• Eru bókstavarím? 
• Hvør tosar við hvønn?
• Hví eitur yrkingin “Sálarhirðin”?
• Hvussu hevur tú-ið tað?
• Vel tær ein lut, og skriva eitt ørindi, sum byrjar við 

bókstavinum, sum orðið, tú hevur funnið, byrjar við.

http://sangtekstir.com/salarhirdin/
http://sangtekstir.com/salarhirdin/


Slatur

Orð: Janus Djurhuus  
Lag 1: Regin Dahl  
Lag 2: Nú liggur ein kavafonn 

Mítt land hevur fostrað eitt ravnaslag,  
fegnast tað flýgur um nætur;  
brátt vaknaði mangur til beiskan dag,  
ið ikki gav eftir tí gætur. 

Mítt land hevur fostrað eitt ravnaslag,  
fegnast tað flýgur um nætur;  
sum havhestur sprænir lýsi,  
tað spýr eiturkynt, svíðandi hatur. 

Tað herjar á sakleysar, sovandi menn,–  
steingið øll hurðar um nætur! –  
tí rovdjórið eigur flensandi tenn,  
tá ið merkist í nándini matur.

Eg kenni ljótt gorrandi ravnaslag,  
ið fegnast flýgur um nætur  
og heldur átfund á rotnandi ræ:  
tað er ormgitið níðingaslatur.

Finn sangin her: http://sangtekstir.com/slatur/

Uppgáva

• Eru heilrím ella hálvrím? Hvørji eru tey?
• Hvussu verður slaturin lýstur í yrkingini?
• Allir næmingarnir skulu skriva eina góða og eina ringa 

uppliving við slatri, og geva fortelja síðumanninum.



Úr øllum ættum koma 
vindar

Orð: Rasmus Effersøe  
Lag: Svenskt fólkalag  
Viðmerking: Yrktur í Svøríki umleið 1880. 

Úr øllum ættum koma vindar,  
tó ættin ein mær dámar best,  
hon fór ímillum fjallatindar,  
har sum eg havi vinfólk flest. 

Kom, sveima, mjúki vestanvindur,  
út yvir akrar, gjøgnum skógv!  
Tú svalir hjarta mítt eitt sindur,  
tú minnir meg á bláan sjógv. 

Tú bert mær heilsu yvir bylgju  
úr Føroyum og frá fólki har;  
góð ynskir hevur tú í fylgi  
frá teimum, sum væl unna mær. 

Lat vesturætt ta skjútsond vera,  
sum altíð meg kann minna á,  
at Føroyum eg ei skomm skal gera,  
men tær í æru halda má.

Uppgáva

• Finn sangin á netinum, og lurta eftir honum.
• Eru heilrím og hálvrím. Hvørji eru tey?
• Hvussu nógv stavilsi eru í hvørjari reglu í hvørjum 

ørindi?
• Í næstseinastu reglu í seinasta ørindi stendur: “at 

Føroyum ei skomm skal gera”. Hvussu kann eitt 
menniskja gera Føroyum fyri skommum?

• Hvussu tosa vit um Føroyar, tá ið vit eru úti og ferðast, 
og hvussu tosa vit um Føroyar, tá ið vit eru heima? Er 
nunur á?



A T  G R E I N A  Y R K I N G A R

Tíð og stað

Tíðin í yrkingini er ikki altíð eins væl lýst. Viðhvørt er ringt at siga nakað um tíðina, men í summum yrkingum ber til at staðfesta 
eitt tíðarskeið, kanska eitt árstal. Ofta eru yrkingar løtumyndir, sum verða lýstar. Tær kunnu vara í eitt sekund ella í eitt heilt lív. 
Eisini kunnu tær lýsa eina søguliga hending ella ein søguligan persón.  

Støðini í eini yrking eru lættari at síggja. Viðhvørt eru verður sagt beinleiðis, at talan er um eitt stað í verðini, eini hús ella okkurt 
annað ítøkiligt. Eisini kann talan vera um óítøkilig støð, so sum støð í hugaheiminum ella í huganum. Yrkingar lýsa eisini 
menniskju, sum eru partar av einum samfelag, og tey menniskju, sum liva í samfelagnum.

Selatrað 8. juni 1626
 

Orð: Tummas Napoleon Djurhuus 
Lag: Egi Dam  
 
Sólin sær í sóljukopp  
– summar um bálandi vað –  
sólin sær á mannakropp  
– hongdur í gálgatræ.

 
Gev oss í dag várt dagliga breyð,  
hjálp oss, Kristus, Gudsson. 
– Summi søgdu, hann stjól av neyð  
Pætur Jákupsson.

 
Tólv fiskar og seks hosnapør 
– summar um blánandi vað –  
tvey ærskinn og ein fótamør 
– hongdur í gálgatræ.

 
Átta pør av húðaskóm  
– summar um blánandi vað –  
tvey kúgvajúgur og eina brók  
– hongdur í gálgatræ.

 
Tíggju ostar, lykkja av grind  
– summar um blánandi vað –  
krovini trý var tín størsta synd  
– hongdur í gálgatræ.

Náttarfrið kann bóndin nú fá 
– summar um blánandi vað –  
spakuliga snarar tú á  
– hongdur í gálgatræ.  

Eitt lot av vestri teg snarar í kring  
– summar um blánandi vað –  
stevndur inn fyri Selatraðting 
– hongdur í gálgatræ.  
 
Gev oss í dag várt dagliga breyð,  
hjálp oss, Kristus, Gudsson. 
– Summi søgdu, hann stjól av neyð  
Pætur Jákupsson.  
 

 

Uppgáva 
 
Finn upplýsingar á netinum um hendingina, sum verður 
lýst í yrkingini.  
 
Hvussu verður tíðin lýst?  
 
Hvørji støð verða nevnd.  
Bumbur 1 
grannalagið er svart av børnum í óteljandi aldrum  
spælið fer gnístandi millum húsarøðini  
úr innantómum sementi

dreingirnir vilja heldur renna eftir gentunum  
nerta tær har sum tað kitlar allarmest  
meðan bumburnar bresta í vietnam

mammur og pápar finna lívd frá hvørjumøðrum  
aftan fyri sementveggir í eysturbýnum  
sum hvørja løtu kunnu rapa

børnini spæla uttan íhald í tí támuta myrkrinum  
sum lívir móti øllum tí sum ikki ber til  
tað vita eisini tey sum aldrin duga at spæla

tá fer mamma í havn út at renna eftir dóttrini  
sum aldrin vil inn  
heldur ikki í bygdini my lai

Katrin Ottarsdóddir

Messa fyri einum filmi, 2015

Uppgáva

• Skriva øll orðini, sum siga okkurt um støðini, sum 
verða nevnd í yrkingini, og finn fram til, hvat hendir á 
teimum ymisku støðunum.

• Skriva øll orðini niður, sum hava okkurt við tíð at 
gera, og finn fram til, hvør tíðin er, og hvat hendir í 
tíðini.



20

Eg minnist faðir mín

Eg minnist faðir mín blindan,  
sum fyrr róði langt út á hav,  
lagstur uppi á landi,  
gamal og bogin, við stav.

Hann raggaði út á Roykheyggj,
haðan heilt út í havsbrúnna sæst,
um bekkur er vaksin við grasi,
tó feril av sjógvi her fæst.

Hann sá ikki bátarnar fara
ella koma hvønn líkindadag,
hann hoyrdi bert bátarnar tala
við syngjandi áralag.

Tað fløddi sum sálmasongur
inn í hansar’ læstu dyr
eitt kvæði um brim og um kvirru
á langari lívsins ferð.

Karsten Hoydal (1912-1991)
Yrkingin er úr savninum “Myrkrið reyða” (1946)

Uppgáva

• Finn øll navnorðini í yrkingini.
• Hvussu ljóðar tað kring navnorðini? 
• Hvørji ítøkilig/navngivin støð nevnur eg-ið?
• Hvørji óítøkilig/ónavngivin støð nevnur eg-ið?
• Skriva eina yrking, har tú minnist okkurt vakurt frá 

degnum fyri.



A T  G R E I N A  Y R K I N G A R

Persónseyðkenni

Ofta er ilt at fáa at vita, hvussu persónarnir í eini yrking síggja út. Tað verður ikki altíð upplýst. Men tá ið talan er, um hvussu 
persónsmenskan er hjá menniskjum, tá eru yrkingarnar góðar. Vit kunnu leggja til merkis, hvussu menniskju hugsa um ymiskt, sum 
hevur við tilveruna ella við samfelagið at gera. Vit kunnu fáa svar uppá, hvussu vit eru sjálv, tá ið vit lesa yrkingina væl.  

Vit kunnu lesa um og skilja atburðin hjá menniskjum, og hvønn hugburð menniskju hava til lívsins innihald. Tað, sum er mest 
eggjandi við at lesa yrkingar er, at vit koma at kenna kenslur, sum vit ikki vistu vóru til. Hetta ger, at vit eisini duga at skilja, hví 
menniskju eru sum tey eru.

Knowlt Hoheimer

Eg var fyrsta fruktin av stríðnum við Missionary Ridge.
Tá ið eg føldi kúluna koma í hjartað
ynskti eg, eg hevði verið heima ella var farin í fongsul
fyri at hava stolið svínini hjá Curl Trenary,
heldur enn at rýma og fara upp í herin.
Heldur túsund ferðir farin í fongsul
enn at liggja undir hesi marmormynd við veingjum,
við hesum orðum “Pro Patria”.
Hvat munnu tey merkja?

Edgar Lee Masters
Karsten Hoydal týddi

Lydia Puckett

Knowlt Hoheimer rýmdi avstað í kríggj
dagin fyri Curl Trenary
gjørdi eið fyri Arnett dómara sum ákæru
fyri stuldur av svínum.
Men hetta var ikki atvoldin til at hann gjørdist hermaður.
Hann bar eygað við meg tá ið eg fór við Lucius Atherton.
Vit deildust og eg bað hann ongantíð aftur
koma fyri eyguni á mær.
So stjól hann svínini og fór í kríggj –
Aftan fyri hvønn hermann er ein kvinna.

Edgar Lee Masters
Karsten Hoydal týddi

Uppgáva

• Hvør er Knowlt Hoheimar?
• Hvat er samband hansara við Curl Trenary?
• Hvussu er atburðurin hjá Heoheimer?
• Hvat merkir “Pro Patria”, og hvat hevur hetta at siga 

fyri Hoheimar?

Uppgáva

• Hvør er Lydia Puckett?
• Hvat er sambandi millum Knowlt Hoheimer og 

Lydia Puckett?
• Greið frá hendingini í yrkingini, og hvussu hon 

ávirkar persnónarnar.
• Hví fer Hoheimer í kríggj?
• Skriva eina yrking, um ein kendan persón. Brúka 

hesar báðar yrkingarnar um fyrimynd.



maður & kona

hann sá dagsins ljós
fekk ein skarpan at ganga uppá
fekk hamara og knív
fekk konu og børn
fekk eina kós at halda
til hann varð borin í heim

hon varð borðin í heim
fekk ein lut í leikinum
fekk ein bláan kjóla
fekk mann og børn
fekk ein sang at syngja
til hon sá dagsins ljós

Rói Patursson
Yrkingin er úr yrkingasavninum Líkasum frá 1985

Eg eri so troytt av kroppi 
mínum

Eg eri so troytt av kroppi mínum
Eg má ala hann upp
og geva boð
og tosa harðliga
Brádliga drekkur hann av skeivari fløsku
ella kikkar eftir ondini í einum smittandi høli
Hava vit verið ein túr í viðarlundini
verður hann sitandi eftir á bonkinum
og eg noyðist at fara aftur eftir honum
Hann er í øllum førum barnsligur og órímiligur
eg kennist næstan ikki við hann longur

Tann stóra plága tað er
at síggja hann veipa og skapa sær
So er matur
MATUR, hann vil hava mat
ella hita, svøvn
alt ov dýr og drúgv brúsubað
popptónleik, drikkjuball
romantisk eygnabragd
í fleiri tímar kann hann 
lata sum um hann nørist
og so er tað hjartað
hann fer at suffa
tað er farið í sor
onkur líkasæla hevur trampað á tað
sum tað er troyttandi
og kortini havi eg eina ávísa umsorgan
hann er so blóðigur og einfaldur
hann veit ikki hvat hann skal gera við seg sjálvan
tað órógvar meg
hann gerst eldri og eldri
og snávandi

Kirsten Hammann
Oddfríður Marni Rasmussen t

Uppgáva

• Hvør er hann?
• Hvussu er lívið hjá honum?
• Hvat fær hann?
• Hvør er hon?
• Hvussu er lívið hjá henni?
• Hvat fáa hon?
• Hvat merkja seinastu reglurna í ørindunum?

Uppgáva

• Greið frá, hvussu sambandið er millum eg-ið og 
kroppin.

• Hvussu man kroppurin síggja út? Lýs hann við orðum, 
sum tú tekur úr yrkingini.

• Hvussu man persónurin síggja út?
• Hvat vil yrkingin siga um persónin?
• Hvat heldur persónurin um tørvirnar, hann hevur?
• Hvat heldur tú um persónin?



A T  G R E I N A  Y R K I N G A R

Evni

Yrkingar viðgera ymisk evni. Tað ber til at bólka evnini upp í høvuðsevni og undirevni. 

Høvuðsevnið er evnið, sum hevur stórstan týdning fyri yrkingina. Ofta er talan um eitt hugtak, sum til dømis sakn, svik, longsul, 
sambandið millum konu og mann, millum foreldur og børn, skúlaviðurskifti og annað.

Undirevnini kunnu vera fleiri, men tey hanga altíð upp í høvuðsevninum. Er høvuðsevnið kærleiki, so eru undirevnini tað, sum 
kærleikin hevur at bjóða. 

Eg veit

Eg veit
at ást mín
ikki er ljós
ið kann fjala
heimsins myrka
meiningarloysi

Eg veit
at ást mín
tíðum er tung

	 	 	 	 – –	 knúgvandi tí
	 	 	 	 	 ið tómleikan ber
	 	 	 	 	 gjøgnum lívið

– –
Men eg veit
at ást mín er
hjartaslátturin
dukandi móti bringu
míni
	 	 og eg veit
	 	 at um bert ást mín bar
	 	 eitt bros at varrum tínum var
	 	 hon ikki til fánýtis

Carl Jóhan Jensen
Yrkingin er úr savninum Yrkingar (1977)

Uppgáva
• Skriva niður øll navnorðini niður, og finn trý fram, 

kunnu umboða høvuðsevnið, kjakast við síðumannin um 
hansara trý navnorð og semjist um eitt av teimum.

• Hvat er høvuðsevnið í yrkingini?
• Hvørji undirevni kanst tú finna, við at hyggja eftir 

høvuðsevninum?
• Hvussu viðger Carl Jóhan Jensen evnini? Hvørja 

niðurstøðu kemur yrkjarin til?



Til eina skøkju
Tú hevur einaferð elskað,
kanska tú gert tað enn –
hvør veit –?
men, tú hevur fingið orð
fyri at vera monnum góð.

Men eg havi hoyrt tier ið hava
	 	 misbrúkt teg –
hoyrt teir flent at tær, fyri tann
avbera góða vælvilja teir siga
	 	 tú hevur sýnt teimum –
og røddir teirra hava havt hin
sjálvsama farran av løgnari frøi,
sum tá búkkærir menn tosa um
	 	 góðan mat – – –

Og teir hava tosað um kropsrørslur
	 	 tínar –
á sama hátt sum grovreyparar tosa
sum vandafulla skipsferð ...

Men eg veit at tú einaferð hevur
	 	 elska – –
og tann tú ert í dag, hevur tú
neyvan verið einsamøll um at 
	 	 gjørt teg til!

Men – hvar eru svíkjararnir – ?
á “respektablum” kontórum – sjálvandi!
ímillum onnur hampafólk, og tosa
um teg – til næstu løtu teir hava
	 	 brúk fyri tær. !

Einaferð, kanska – tú finnur onkran
ið elskar av sonnum – gævi at
	 	 so verður!

– – –

Tú situr einsamøll við tínum
	 	 ótta,
meðan teir ið teg brúktu hvurvu
	 	 í skuggarnar aftur!

– – –

Vist vóru ikki allar gerðir góðar!
men tað tú av sonnum gav –
	 	 hvør kann tað døma ... ?

Eg minnist nøkur orð – –
“Tann ið reimur er, kasta tann
	 	 fyrsta steinin!”

– – –

Ei var vitandi tað, at tey
	 	 upphavsins spøl,
ið náttúrunnar heildargud
	 	 gat,
skuldu hóttast við dómi
	 	 og ragnarokskvøl,
meðan rættferð í fangilsi
	 	 sat.

Men so vorðið er vist –
	 	 Gud hann geri tað gott,
at tín fjáltur í bráðskundi
	 	 hvarv!
harragud, verður ást lønt við 
	 	 helvitis nátt!
hvør skal tá fáa himin
	 	 í arv?

Hans Jákup Glerfoss
Yrkingin er úr yrkingasavninum Fjallafossur (1967)

Uppgáva
• Hvat heldur eg-ið um skøkjuna?
• Hvat halda onnur um skøskjuna?
• Hvat heldur tú um, tað, sum verður sagt um 

skøkjuna?
• Hvussu heldur tú, skøkjan “einaferð hevur elskað”? 

og hvør hevur elskað hana?
• Hvat orð inniber meiningarnar, sum tit hava?
• Hvørji undirevni verða viðgjørd?



Skilsmissa

– – –
aftanfyri
ástina
býr beiska
drepandi
eturið ið
føðgar um
glæmunnar gráa
hatur høvur
ið 
íðin
játta
kólna
líðandi læsast
myrkna
nærkast niður móti
okkum
óansin óivað
prógvandi
rangvørgan
sannleika sáttliga
trokast
umsíðir í
útjaðaranum
vitug og vís
yndandi
ýlini frá
æviga
ørðuga øskudólgi.

Alexandur Kristiansen
Yrkingin er úr savninum Málið er mítt øki (1975)

Uppgáva

• Yrkingin byrjar við orðinum: “aftanfyri ástina”. Hvat er 
aftan fyri ástina?

• Siga vit, at høvuðsevnið er “skilsmissa”. Hvussu viðger 
yrkingin høvuðsevnið?

• Hvørji undirevni verða viðgjørd?



Um eg kundi kvøðið
Um eg kundi kvøðið 
hjartalongsil mín, 
allar duldar sangir,
 :,: elskaða, til tín. :,: 

Um eg kundi grátið 
eina náttarstund, 
meðan blíðir andar 
:,: tær veittu sælan blund. :,: 

Grátið kvirt og leingi, 
– vakna ikki, fljóð, 
yvir fornar fannir 
:,: vil eg gráta slóð. :,: 

Gráta fram tær blómur, 
horvnar undir snjó, 
elskaða, tær anga, – 
:,: tær nørdu hjartablóð. :,: 

Um eg kundi teskað: 
Vakna, álvan mín, 
summarsblómur fríðar 
:,: græt eg fram til tín. :,: 

Tá mær vildi bleika 
sorgarbrosið títt 
– ljósnandi umsíðir – 
:,: lovað summar nýtt. :,:

J.H.O. Djurhuus
Yrkingin er yrkt um 1904.

Finn sangin her: 
https://www.youtube.com/watch?v=kj67xyr8Lv8

Uppgáva

• Hvussu hevur eg-ið tað?
• Hvørjar kenslur lýsir eg-ið í yrkingini?
• Hvør kensla er høvuðsevnið í yrkingini?
• Hvørjar kenslur verðaeisini lýstar, sum kunnu 

vera undirevni?

https://www.youtube.com/watch?v=kj67xyr8Lv8
https://www.youtube.com/watch?v=kj67xyr8Lv8


A T  G R E I N A  Y R K I N G A R

Málslig amboð

Orð hava ymiskar týdningar. Tey kunnu hava týdningar, sum 
orðabøkurnar siga okkum, at orðini skulu týða. Hetta kalla vit 
grund- týdning. Síðani hava vit orð, sum vit geva innihald, 
sum vit skilja og hava givið týdning. Hetta kalla vit hjátýdning.  

Týdningur  
Grundtýdningur eitur á latíni, denotatión. 
Týdningurin av einum teksti ella einum orði kemur fram, tá 
ið lesarin upplivir og skilir tekstin, hann lesur. Týdningurin 
kann vera ymiskur frá lesara til lesara, tó ikki í alt ov stóran 
mun, tí at týdningurin er stýrdur av tí málsliga innihaldinum.  
Í orðabókum er gjørligt at finna fram til neyva frágreiðing 
um, hvat hvørt einstakt orð hevur at týða. Har verður 
viðmerkt, hvønn grundtýdning orðið hevur. Til dømis: orð, 
ið hava øvugtan týdning, verða kallað antonym ella 
andheiti so sum: ljós – myrkur, svangur – mettur osfr.  
Nógv orð hava sama týdning, og tey verða kallað homonym 
ella einsheiti so sum: slanga (djór) og slanga (at spula við). 
Vestur (ættin) og vestur (klædnaplaggið). Orð, sum hava sama 
ella næstan sama grundtýdning, verða kallað synonym ella 
samheiti. Orðið hús, er felagsheiti fyri nógv onnur av sama 
slag. Vit kenna til: bygning og bústaður og so framvegis.  
Hjátýdningur eitur á latíni, konnotatión.  
Her er talan um teir eyka týdningar, sum leggja seg hjá einum 
grundtýdningi. Til dømis hava vit nógv hugtøk fyri at 
doyggja. Vit kunnu “sigla av”, “seta tufflurnar”, “andast”, 
“smella í gólvið” og so framvegis. Alt hetta eru hjátýdningar, 
sum verða lagdir í orðið “at doyggja”.  

Samheiti  
Samheiti eitur á grikskum, synonymos, sum merkir “av sama 
navni”. 
Hetta eru ymisk orð, ið hava tann sama ella næstan tann 
sama grundtýdningin. Hyggja vit aftur at orðinum hús, síggja 
vit, at orðið kemur fram í ymiskum avbrigdi: bygningur, hús, 
bústaður o.s.fr.. Orðini eru samheiti, tí at grundtýdningurin í 

orðunum er hin sami – í øllum førum er talan um eini hús. 
Hóast tað, verða tey brúkt til at siga ymiskt. Eini hús eru 
partaleys ella neutral, meðan bústaður og bygningur, geva 
tekin um og verða tilskilað nakað serstakt. Annað er minni, 
meðan hitt er størri við einum ávísum sniði, sum ger, at tað 
ikki er hitt fyrra. Altso, hvørja hugmynd vit sum einstaklingar 
brúka at fata orðið. Orðini bygningur og bústaður fáa við 
hesum ein hjátýdning, sum á latíni verður kallaður konnotatión. 

 

Myndbering 
Myndamálið lænir myndir úr øðrum samanhangi fyri at 
styrkja meiningina við tí, sum sagt verður. Sagt verður 
niðurlátandi um persón, ið ikki verður hildin at duga serligan 
væl, at hann hevur etið meira enn hann hevur hugsað, og vísir 
hetta ein serliga hugburð til viðkomandi persón. Eitt orð sum 
skýskravari (háhús) er samanset av tveimum orðum: skýggj og 
skravari. At síggja sum ørnin, er annað dømi. Bæði eru ein 
máti at umskriva tað myndliga.  
Tá ið myndir soleiðis verða umskrivaðar, eru tær á einum 
realplani og einum myndaplani. Siga vit: Hann er 
kúbýttur, er “hann” á realplaninum (tað veruliga) og “kúbýttur” 
er myndaplanið (myndin, vit lána, fyri at geva orðingini røttu 
myndina av tí, sum er veruligt.) 
Tað verður skilt millum tvey sløg av myndaligum 
umskrivingum: metafor (griskt = at føra yvir á okkurt annað) 
og samanberingar, har vit bera eitt orð saman við eitt annað.   
Kúbýttur er dømi um ein metafor ella myndbering. At síggja 
sum ørnin er ein samanlíkning av einum menniskja, ið sær 
betur enn tey flestu. Har verður sambindingarorðið sum brúkt 
at samanbera ørnina og menniskju, ið síggja væl. Vit kunnu 
eisini seta inn eins og ella líkasum. 
Fylgjandi orðingar verða brúktar annaðhvørt sum 
myndberingar og samanberingar.  
Myndbering: Hann koyrir við fúkandi ferð: Hann koyrir er 
realplanið og fúkandi er myndamálið.  
Samanbering: Hann koyrir, sum var hin versti í hølinum á 
honum. Hann koyrir er realplanið og sum var hin versti í 
hølinum á honum er myndamálið, samanberingin.  
Orðið symbol kemur úr grikskum: symbolon = tekin. 
Symbolikki ella myndberingum, eru vit umgyrd av dagin 
langan. Fast myndamál kunnu vera tekin, sum umboða ein 
boðskap: frymlar í støddfrøði, ferðsluskelti, vesiskelti, tekin á 
telduni, kristni krossurin, reyða rósan og nógv onnur. Hetta 
eru tekin, sum skulu fatast í ávísari, fluttari merking. Til 
dømis, so er hakakrossurin vorðin tekin um einfaldan 
harðskap og kúgan, hóast tað av uppruna æt svastika á 
sanskritmáli og merkti eydnuberi í India. Sostatt kann 
týdningurin broytast upp gjøgnum tíðirnar og frá einari 
mentan til aðra.  
Í bókmentum verður talað um symbolikk sum myndamál. 
Heilir tekstir kunnu skiljast sum myndamál. Av hesum 
slagnum kunnu nevnast ævintýr og fleiri modernistiskir tekstir.  
Tað bókmentaliga myndamálið er fjøllbroyttari ella 
margtýddari enn tað fasta myndamálið, sum vit kenna frá 
ymiskum teknum úr gerandisdegnum, so sum vesiskelti og 
onnur. Rithøvundurin roynir at tulka persónlig upplivilsi ella 
løtur í myndum, og tað er hetta, sum  verður gjørt greitt í 
yrkingum. 

Hugtøk Frágreiðing Dømi

Samanberingar Okkurt verður samanborið við okkurt 
annað.

Tú ert sum hin vænasta rósa.
Hann situr sum eitt svín.

Myndbering

Eitt orð ella ein máliska, sum í serligum 
føri, merkir okkurt annað, enn tað plagar.
Munurin á eini samanbering og eini 
myndbering er sambindingarorð (t.d. sum) 
er ikki við.

Náttin er ein svangur úlvur.
Nú nemur náttin við smærur
Fagra blóma ...

Deyð myndbering
Ein máliska, sum verður søgd so ofta at 
hon ikki riggar sum mynd. Hon er vorðin 
ein partur av gerandismálinum

Stólabein
Borðbein
Hann skeyt mál
Tíðarinnar tonn

Sálarkveiking
Deyðir lutir, sum fáa menniskjaligar 
eginleikar. Sálarkveiking verður ofta brúkt 
í samband við náttúruna.

Brúgvin suffaði.
Bløðini á trøunum teskaðu í 
myrkrinum.

Persónsgerð
Abstrakt hugtøk verða lýst sum 
menniskjaligir skapningar ella fáa 
menniskjaligar eginleikar.

Deyðin er ein gamal maður.
Lógarinnar langi armur.

Súmbol
Eitt orð ella ein máliska, sum vit seta í 
samband við okkurt annað.
Súmbolið hevur ein serligan týdning.

Rósa=kærleiki.
Dúgva=friður.
Krossur=kristindómur.

Orð við hjátýdningi

Eitt orð ella ein máliska, sum merkir 
okkurt annað og meira. Tað, sum ger, at 
vit lesa millum reglurnar. Myndin, vit gera 
okkum.

Hann er ein stórur maður
(Partleyst)
Hann er eitt stórt svín.
(Hjátýdningur)



 

Tilvera 

Neytini standa á básunum,  
og á krakkinum situr abbin  
og mjólkar. Ein mús gongur  
upp í ermagapið,  
víðari upp gjøgnum slitnu troyggjuna  
har alt og onki er til staðar. Hon er vís  
í, at ljós er í hini ermuni, men  
ikki er hon komin so langt enn,  
hon er kroppur, 
orð,  
og hyggur bara frameftir  
fyri ikki at villast 
upp gjøgnum hálsin, er 
fylt við vón, er foreldur,  
og fylt við tigandi látri. Hon  
stríðist, (og her kann eg ikki skriva sum úlvur á skóg)  
og at enda 
kemur hon  
út úr 
hinum ermagapinum,  
og tá er mjólkarspannin full.  

Oddfríður Marni Rasmussen  

Yrkingin er úr savninum Úrtíð (2016)

 

Um at ivast

Tað er natúrligt 
at ivast viðhvørt 
at vera hvørki egg ella ungi  
tað er natúrligt 
at vera egg so leingi ein er egg 
at vilja verða ungi tá ein verður ungi  
tað er natúrligt at ivast 
tá ið ein stendur á rókini ella 
tann ørandi bláa heimin  
tað er natúrligt 
at vilja liva, velja 
og leypa

Steinbjørn B. Jacobsen  
Yrkingin er úr savninum Kjøkr (1974)

Uppgáva

• Yrkingin eitur “Tilvera”. Hvat er tilvera? Hvat er góð 
tilvera, og hvat er ring tilvera?

• Hvat er abbin mynd fyri?
• Hvat er kúgvin mynd fyri?
• Hvat er músin mynd fyri?
• Hvat er troyggjan mynd fyri?
• Hvat er mjólkaspannin mynd fyri?

Uppgáva

• Hvat merkir myndin: at vera hvørki egg ella ungi?
• Hvat merkir tað: tá ið ein stendur á rókini?
• Hvat merkir tað, at tað er natúrligt at liva, velja og 

leypa?
• Skriva eina yrking, sum byrjar við orðinum:

Tað er nátúrligt ...

• Brúka yrkingina hjá Steinbjørn sum fyrimynd.



Nalvi
Við hesar klettar,
við hesar kneysar í tí stóra havinum
er verðin løgt fyri teym,
beint her er tað at alt kemur í,
og her er tað at alt endar,
hiðani ganga teir túsundtals træðrirnar,
og til hendan blettin
á havsins veldigu vomb
koma teir aftur;
klótan á tambi,
útspílaðu middagslinjurnar
hava flutt pólpunktið niðureftir,
tátta bardónurnar
og binda knút fastan beint her,
so at nalvin venar seg,
og togini søkka
niður í holdið
á sára jarðarknøttinum.

Hetta er nalvin;
men nærri kannaður
kemur tað undan,
at hann er meira enn bara eitt punkt,
aftan fyri knútin sjálvan
hongur tann leysi endin,
ein stuttur stubbi,
sum loystur úr hafti
tægast sundur í trevsur,
og tað sæst,
at hann er gjørdur burtur úr yrkjarum,
úr ørvitisknokkum og droymarum,
ið hvør við sínum ytstu kenslum
veiftrar út í ættirnar,

loftar vatni og mjørka

grasi og fúglaljóði,
loftar djúptonktum møsni,
illbønum
og markleysari gleði.

Hetta er gongdin:
Úr ytstu tøkuhárunum
fara træðrirnar í kvørnina
og mala gjøgnum vøddarnar
í hesum knoðandi nalvatyssi,
halda síðani leiðina fram
yvir um høv,
út um meginlondini,
senda eina línu gjøgnum býirnar í Amerika,
eina aðra gjøgnum mýrarnar í Asia,
lyfta ein arm upp um Andesfjøllini,
svimja á mannastreyminum langt burturi,
áðrenn teir koma aftur,
rokfyltir um hav
og fara gjøgnum knútin av nýggjum
at veiftra út aftur í ættirnar,
út í vatnið og mjørkan,
haðani alt kom.

Soleiðis liggur heimurin tryggur,
festur í hesar elskaðu klettar,
og soleiðis hevur hann ligið,
alt tað teir gomlu vita um at siga.
Men sjálvandi er ikki takandi fyri,
at drátturin verður ov meinur,
at nalvatogini dragna,
at heimurin slítur
og fer fyri vind og vág.

Kneysarnir verða liggjandi eftir,
men tað sigur seg sjálvt,
at tá verður ikki lukkuligt
fyri heimin.

Gunnar Hoydal
Yrkingin er úr savninum Hús úr ljóði, 1988

Uppgáva

• Finn dømi úr yrkingini um sálarkveiking og 
persónsgerð.

• Finn dømi úr yrkingini, sum vísa á orð við hjátýdningi.



A T  G R E I N A  Y R K I N G A R

Sjónarhorn og 
frásøguhættir

Ein rithøvundur er ikki frásøgufólkið. Ein rithøvundur er ein 
persónur, maður ella kvinna, sum hevur eitt p-tal, og sum etur 
fleiri ferðir um dagin, sum er deyðiligt, og sum fer í 
barnagarðin eftir børnum og so framvegis, júst sum øll onnur 
menniskju í verðini. Fráføguhátturin er, hvussu rithøvundurin 
velur at leggja søguna fyri lesaran, hvussu hann skrivar og 
skipar eina skaldsliga frásøgn fyri tí, sum skal lesa hana. 

Orðið sjónarhorn sipar til tað hornið, sum søgan ella yrkingin 
verður søgd frá. Við øðrum orðum, so skal rithøvundurin gera 

upp við seg sjálvan, hvar frásøgufólkið skal staðsetast í mun til 
søgugongdina og lesaran. Frásøgufólkið kann vera opið ella 
ódult sum eitt, ið er við í søgugongdini. Hetta frásøgufólkið 
sigur ofta frá í 1. persóni og verður kallað innara sjónarhorn: 
Eg slapp inn um fýra mans, áðrenn eg smekkaði bóltin við síðuna av 

málinum. Ella frásøgufólkið kann vera fjalt, sum ein, ið ikki 
beinleiðis er við, men sum endurgevur tað, sum hendir. Hetta 
frásøgufólkið sigur ofta frá í 3. persóni og verður hetta kallað 
ytra sjónarhorn: Tórgrímur slapp inn um fýra mans, áðrenn hann 
smekkaði bóltin við síðuna av málinum. 

Tíðum blanda frásøgufólk innara og ytra sjónarhorn saman. 
Her er talan um samansett sjónarhorn: Tórgrímur slapp inn um 
fýra manns – Eg smekki til, hugsaði hann! Frásøgufólkið, ið kennir 
alla handlingina, viðmerkir, stundum metir um tað, sum 
hendir: Tórgrímur slapp inn um fýra manns, áðrenn hann smakkaði til 
bóltin. Bólturin fór strúkandi fram við stongini. Hann kendi tað sum 
varð hann sligin í nakkan av venjaranum. Hann hevði ikki hoyrt 
dómaran floyta, at hann var rangstaddur. 

Hetta seinasta er, tá ið rithøvundurin ger egnar viðmerkingar 
til handlingina. Tá ið ein tekstur bæði hevur innara, ytra og 
viðmerkingar frá høvundanum, verður søgan søgd úr einum 
alvitandi sjónarhorni.

Ytra sjónarhorn:

Sum sagt er frásøgufólkið uttan fyri sjálva handlingina – tað 
luttekur ikki. Tað lýsir støðuna og endurgevur tað, sum 
hendir, og tað, sum sagt verður. Tað tekur ikki nakra støðu í 
so máta, uttan, at tað avger tað, sum skal við í tekstin, sum ein 
myndamaður, ið velur út partar av veruleikanum, hann vil 
hava við í filmin.  

Innara sjónarhorn:

Innara sjónarhornið verður brúkt:

A: Sum frásøgufólk í 1. persóni.

B: Sum frásøgufólk í 3. persóni.

Í báðum førum er tað, sum um frásøgufólkið luttekur í 
handlingini, sum um hann er til staðar í persóninum, sum 

sigur frá, og hevur tí atgongd til tankar og kenslur hjá 
persóninum. 

Samansett sjónarhorn:

Tá ið ein tekstur brúkar samansett sjónarhorn, verður skift 
millum ytra- og innara sjónarhorn. Frásøgufólkið er statt 
annaðhvørt uttan fyri persónin ella innan í persóninum. 
Hesin frásøguháttur verður brúktur at lýsa sakligu støðuna 
uttanífrá, og eisini at fáa innlit og kunnleika í tað, sum gongur 
fyri seg innan í persóninum.

Rithøvundaviðmerkingar:

(Alvitandi frásøgusjónarhorn)

Í summum tekstum, tað verið seg yrkingar ella prosa, er ilt at 
fáa eyga á, hvar sjónarhornið er. Tað sær beinleiðis út, sum 
um talan er um eitt innara sjónarhorn. Verður hugt nærri, eru 
tað kortini ikki tankarnir hjá persóninum, sum frásøgufólkið 
forklárar um. Tað er rithøvundurin, sum eftir øllum at døma 
blandar seg. Hetta ger hann, við at skapa eitt alvitandi 
frásøgufólk, ið situr við øllum upplýsingum, og ið veit, hvat ið 
er hent, og hvat ið fer at henda, hvat ið øll hugsa, og hvat, tey 
fara at gera.

Tá ið vit arbeiða við yrkingum er ikki altíð líka lætt at síggja, 
hvaðani sjónarhornið er. Ofta er eitt “eg” í yrkingum, sum 
sigur, hvat tað hugsar og ger.

Til Ruth

Rist inn í eygu tíni 
livdi landið  
følið og sorgarbundið –  
ørbrøttu líðirnar 
blindaðar av deyðagrasliti  
stoyttu seg móti stálgráum dýpi.

Brattarnir, myrku húsini og hamrarnir:  
hesin hóttandi heimur 
tín fjarsetti hugur óttaðist,  
á lopi – støðugt á lopi.

Skundmiklu hendur tínar 
royndu at binda hann í myndum: 
oyðudæmda landið  
á glið móti havinum  
móti veldiga einseminum –  
sama yvirbrá sum í andliti tínum,  
eisini tað myndað við skundmiklum hondum.

Men ein summarmorgun var landið  
– eftir vøkunætur –  
ljósari enn tú megnaði at mynda:  
líðirnar sólsveiptar 
ófatiliga fagrar  
grønari enn skoragras  
grønari enn alt tað grøna 
tú nakrantíð hevði droymt –  
havið dragandi blátt.

Knappliga losnaði og leyp,  
tað var sum heimur tín syndraðist,  
ruddi sum øskaí 
í ovurbjørtum, villandi ljósi –  
tá máttu eyguni fjala seg,  
tínar deyðgivnu hendur góvust.

Karsten Hoydal (1912-1990)

Uppgáva

• Srpota orðini, sum tú ikki skilir.
• Hvussu verður Rith lýst í yrkingini?
• Er samsvar millum tað, sum verður sagt í yrkingini og 

sjálvsmyndina av Ruth Smith?



Grannsíggin

(stokkar glinta)

“ ... og hon dregur 
ongantíð gardinurnar fyri  
um kvøldarnar!”

(stokkar glinta)

“harragud, eg tími ikki  
at hyggja inn ... “

(stokkar glinta)

“heldur ikki eg!”

(stokkar glinta)

“ ... men har er altíð ljós.”

Randi á Ryggi (Randi Ward)
Úr savninum, Meditations On Salt, 2007

Tú
Tú 
eg kenni 
meg  
kenna teg 
tú 
eg kenni 
teg 
kenna meg 
tú 
eg kenni 
langu 
tína 
tú 
mína 
Tú 
tú vermir 
meg  
í tonkum  
mínum  
tú 
eg kenni 
meg  
liva 
í tonkum  
tínum  
eygu tíni 
sum kenna 
meg  
Og tó  
bert 
eitt eygnabrá 
eitt lítið kast 
við høvdinum  
ein rørsla 
í herðum  
tínum  
ein hond 
ið flytur 
seg 
og eg 
kenni tað 
í hesi 
evarska 
evarska 
evarska lítlu  
løtu  
Uppgáva
• Hvar er sjónarhornið?
• Greið frá um frásøgufólkið.
• Hvør sigur tað, sum er í gásareygum?
• Tað, sum stendur í klombrum, er tað innara ella ytra 

sjónarhorn? Grundgev fyri tíni meining.
• Hvat hevur yrvirskriftin at siga fyri innihaldið?



í tínum  
lívi  
har eg 
eri  
í  
lívi tínum  
tú 
í mínum  
og eg kenni 
hesa løtu  
fylla 
mítt hjarta 
við tíð 
tí henda 
everska 
evarska løtan  
er endaleys  
og tú  
eg havi  
longu  
snakkað  
so nógv  
við teg 
í tonkum  
mínum  
í eygum  
tínum  
hevur tú  
sagt mær 
alt 
og tað  
var alt 
tað var 
alt sum  
eg vildi  
siga tær 
og kendi 
teg siga 
tí tá 
tú hyggur 
inn í  
míni eygu 
eru tey  
í sær sjálvum  
og eg elski  
fríðin  
í eygum  
tínum  

ið fylla 
eygu míni 
við eydnu 
ið er 
veruliga 
veruliga 
veruliga 
veruliga eydnan  
ið er friður 
í mær 
ið er friðurin  
saman við  
tær 
í mínum tonkum  
og tá tú  
hyggur í eygu  
míni 
við varma 
so livandi  
so livandi  
at eg veit 
tú ber deyðan  
við tær 
og saman  
eru vit 
so livandi
livandi livandi  
livandi  
sum til ber 
tí deyðin  
er ímillum  
okkum  
saman við  
okkum  
og í eygum  
okkara 
lívið  
ið er 
kærleikin  
í eygum tínum  
í eygum mínum  
og tú  
eg elski teg 
í eygum tínum  
tonkum mínum  
rørslum tínum  
hjarta mínum  
hjárta tínum  
elski eg teg.

Sigri M. Gaïni
Yrkingin er úr savninum Vaknandi (2010)

Uppgáva

• Hjá hvørjum liggur sjónarhornið?
• Hvør er frásøgufólkið? Er tað í fyrsta persóni, øðrum 

persóni, triðja persóni ella alvitandi?



A T  G R E I N A  Y R K I N G A R

Tulking
Tá ið ein yrking verður tulkað, er talan um eina heildarfatan. 
Tað vil siga at greitt verður frá um ta djúparu merkingina við 
yrkingini – við øðrum orðum, boðskapurin, ætlanin 
rithøvundans og tað úrslit ella úrtøku, lesarin fær, tá ið hann 
hevur lisið og greinað yrkingina. Áðrenn farið verður í gongd 
við at tulka, skal yrkingin greiðast og greinast (sí 
greiningarfrymilin av yrkingum). Er yrkingin nágreiniliga 
greinað og allir partar greiddir, er gjørligt at gera eina góða 
tulking. Við øðrum orðum, so verður úrslitið ella úrtøkan av 
greiningini brúkt at orða eina samlaða fatan av tekstinum.  
At tulka er, tá ið ein lesari fer longur inn í tekstin, so langt inn, 
at hann spyr spurningar um tekstin, sum ikki beinleiðis standa 
í tekstinum. Hesir spurningar kunna ljóða soleiðis:

• Hvat dámar mær væl við yrkingini?

• Hvat dámar mær ikki væl við yrkingini?

• Hvat meinast tað við, tá ið tað stendur ... 
(kom við dømi úr yrkingini)?

• Hvussu kenni eg meg aftur í yrkingini?  

Kann eg samanbera okkurt í yrkingini við okkurt, sum eg havi 
upplivað, sæð, lisið um ella okkurt annað?  
Hesir spurningar eru við til, at lesarin kavar djypri niður í 
yrkingina, og tá ið tulkingin er komin upp á pláss, so er 
yrkingin vorðin ein inngrógvin partur av lesaranum.

Summi vita so væl at siga 
frá øðrum heimi  
Hatta veit eg einki um  
Men í hesum heimi 
býr menniskjan  
 
Og hvussu dugir hon at liva?  
 
Christian Matras  
Yrkingin er úr yrkingsavninum Úr sjón og úr minni (1978)

triptykon
sært tú hvussu trøini
toyggja seg til himmals
eina til tess at geva tær trúnna aftur

sært tú hvussu himmalin
speglar sær hesa deyðakyrru løtuna
eina til tess at geva tær hopið aftur

sært tú hvussu tey deyðu
rætta blómur sínar út
til tín og mín

aleks niclassen
Yrking er úr savninum í innantannalandi (1991)

Uppgáva

• Greina yrkingina. Legg serligan dent á evnið. 
• Hvussu sær yrkingin lívið? Er hon bjartskygd ella 

svartskygd? Kom við dømum úr yrkingini.
• Hvussu duga menniskju at liva í dag, samanborið 

við í 1978, tá yrkingin varð skrivað? (Spyr onkran, 
sum tú kennir, og sum livdi í 1978)

• Hvat er eitt gott lív? Hvat er eitt ringt lív?
• Vitað vit nakað um lívið hjá øðrum? Skulu vit tað? 

Um so er, hví?

Uppgáva

• Greina yrkingina. Legg serligan dent á endurtøkurnar, 
yvirskriftina, hvønn tosa verður við, bygnað og 
endurtøkur.

• Hvat biður yrkingin teg síggja?
• Hvat sært tú?
• Hvussu verður trúgvin lýst í fyrsta ørindi?
• Hvuss verður hopið lýst í næsta ørindi?
• Hvussu verður eg-ið og tú-ið seimeint í triðja ørindi?
• Finn dømi um triptykon í málningalisitini. 



Áðrenn

Áðrenn tú vaknar
á morgni
áðrenn tú hoyrir andaktina
áðrenn tú hoyrir tíðindini
og tónleikin
áðrrenn tú fert frá húsum
áðrenn tú kemur til arbeiðis
áðrenn tú hoyrir
hini
áðrenn tú fert í tíman
áðrenn tú tekur dagin
á bakið
áðrenn tú sært
andlitini
áðrenn tú letur upp munnin
og hoyrir
svarini
og andsvarini
áðrenn tú ørkymlar onnur
meðan tú ørkymlast sjálvur
áðrenn tú snarar og snýst
áðrenn tú tømist og skiftir
áðrenn tú hvørvur
í orkinum
áðrenn tú svimur
í degnum

Heðin M Klein
Yrkingin er úr savninum Veggjagrøs (1994)

43

Uppgáva

• Greina yrkingina. Hugsa serliga um hvat hesin 
persónurin hevur sum starv, hvat hendir í yrkingini, 
hvussu gongur dagurin?

• Hvat hendir áðrenn?
• Hvat hendir aftaná?
• Skriva eina yrking, sum byrjar við orðunum:

Áðrenn eg vakni
á morgni ...



A T  G R E I N A  Y R K I G N A R

Frásjónargerð og meting

At líta á eitt mál frá fleiri síðum ella at frásjónargera, vil siga, 
at teksturin verður lisin í mun til okkurt, sum ikki er í 
tekstinum. Vit duga væl at samanbera okkum við okkurt 
annað, duga eisini at seta okkum í eitt annað høpi. Tá lesa vit 
okkum inn í ein annan samanhang. Tað er gjørligt at lesa ein 
tekst í mun til lívið hjá rithøvundanum, ella teir trupulleikar, 
sum vóru í tíðini, tá ið teksturin varð skrivaður, ella í mun til 
ta tíðina, teksturin verður lisin. Flyta vit evni úr 
fólkaævintýrum, sum oftast snúgva seg um at gerast vaksin og 
at finna egnan samleika, og á nútímans spurningar um ung og 
teirra ósemjur við foreldur, er talan um eina frásjónargerð. 
Sostatt verður teksturin settur í ein kontekst ella ein 
samanhang. (latín cotextus = samanflætting).  
Áðrenn frásjónargerðina, má og skal ein greið greining og ein 
holl tulking av tekstinum at vera klár, so at ein heildarfatan er 
av yrkingini. Evnini at frásjónargera eru tengd at, hvussu 
holla vitan lesarin hevur, aldur og lívsroyndir.  
Frásjónargerðin er ein stórur partur av øllum 
greiningararbeiðinum í fólkaskúlanum. Synopsuskrivingin 
hevur frásjónargerð sum ein týðandi part av tí arbeiðinum. 
Tað hevur týdning at seta yrkingar ella alla list í ein størri 
samanhang fyri at skilja hana.  
Summi vilja vera við, at allir tekstir, um talan er um 
skaldsøgu, stuttsøgu, sjónleik ella yrkingar, so siga allir tekstir 
okkurt um okkum sjálv. Tað ræður bara um at fáa eyga á tað. 
Fyri at koma fram til hetta, og at seta tekstin í eitt størri høpi, 
so er gott at spyrja seg nakrar spurninga.

• Hvat er serliga ringt at tulka við hesum 
tekstinum?

• Hvat heldur tú um tekstin, tú júst hevur lisið`

• Hví heldur tú tað?

• Hvat er í tekstinum, sum kann siga okkurt 
um tíðina, hann er skrivaður?

• Ber til at samanbera okkurt í yrkingini við títt 
egna lív? Hvat?

• Hvønn annan tekst hevur tú lisið, film, 
sjónleik, málning ella fotomynd hevur tú sæð, sum 
minnir teg á yrkingina, tú júst hevur lisið.

• Hvørjum hevði tú viðmælt at lisið yrkingina? 
Hví?

Filmurin sum er tín
Einki er so ringt 
at tað ikki er gott fyri okkurt 
sigur tú  
gott at hava onkran at lurta eftir 
gráta hjá gott 
at vit hava hvørt annað  
sigur tú og sprettir meg upp  
við einum rustaðum knívi

lurta eftir hesum súreplinum  
eftir hesum blóðreyða súreplinum  
er tað ikki sum at vera í himmiríki?

sigur tú og kveylar tarmarnar  
niður í eina spann  
leggur livrina fram á borðið  
til sýningar 
grát vælsignaða grát 
fyri mær sig okkurt 
eitt orð  
vís mær naglirnar 
sigur tú og skrædlar  
húðina av mær 
sum var eg ein frukt 
gott at hava onkran  
at hjálpa sær 
tá ið á stendur 
sigur tú  
og letur meg hvørva  
í tínum ørandi ljósi  
og eg gráti  
og eg síggi  
eeit knýti av æðrum  
ein neva av gori  
ein film sum er tín  
og sum dagurin er –

Alexandur Kristiansen

Yrkingin er úr savninum Várt dagliga lív (1979)

Uppgáva

• Set heitið á yrkingasavninum í frásjón við innihaldið í 
yrkingini?

• Hvat kemur fyri í yrkingini, sum tú kanst seta í 
samband við aðrar tekstir, tú kennir? Hvussu verður 
hetta brúkt?

• Hví eitur yrkingin: “Filmurin sum er tín”?



Setti meg á mín fingin tingin seiga,  
segði við mín lúrin tútin leiga,  
hygg har fer ein kusti  
við oljublað í munni,  
líkur honum Gusti,  
alt hann hevur í vali,  
unnir hann okkum skalið; 
og yvir djúpum brunni,  
sita snúnar moyggjar,  
ið aldri skulu doyggja,  
tær seyma troyggjur 
við ongari nál,  
við javnaðum tráði  
til börnini á válum,  
norðuri í skrálum,  
yviri í hálum,  
vesturi í sálum,  
har valdar friður,  
har valdar náði,  
ráðini öll heima 
sum blágóma og sveima;  
ja, vist er tað so  
hey, huff  og ho, 
punktum.fo

Carl Jóhan Jensen

Skjaldrið er úr savninum Fótatraðk - ein skjaldratingsseta (2009)

Eg setti meg á mín ______ ______ ______

og talaði til mín ______ ______ ______

eg sá eitt so lítið ______

Spæla sær so langt úti á ______.

Uppgáva

• Teksturin eftir Carl Jóhan Jensen er eitt sokallað 
nýskjaldur. Kanna eftir, hvat eitt skjaldur er. 

• Fyrsta regla er úr skjaldrinum “Eg setti meg upp á 
mín hirpin tirpin teiga”. Hvussu kunnu skjaldini bæði 
samanberast.

• Niðanfyri er gamla skjaldrið. Set orð orð inn, sum tú 
sjálv/ur hevur gjørt ella funnið fram til. Fyrsta, onnur 
og fjórða regla skal ríma. 



Náttarfriður
leysliga eftir Goethe

Yvir hvørjum tindi 
er ró,  
av nøkrum vindi  
valla ljóð  
villist um væll.  
Blikurin blundar á sundi –  
burtur í blundi  
berast vit øll.

Janus Djurhuus (1881-1948) týddi

Kvirra

Rúmdarkvirt stjørnuloft tindum á,  
stormur í dúri lá,  
sólin við tøgn sakk droyrreyð í kav, 
lognarblítt hav við strondina svav,   
mánin í gullglæmu ljóðleysur vóð,  
í blundi rak fuglur um silvitnissjó,  
úr kvirruni andar alt ævunnar frið.  
Ver tolin mín sál, brátt svevur tú við. 

Poul F. Joensen (1898-1970)

Veturnætur
---

Hoyr brestir í norði  
og glíðandi hvin undir bergi –  
Nú blæsur hann kaldur 
og andar – fold á fon –  
og fuglurin dregur um aldur,  
í fjara burt undir lon.

Alexandur Kristiansen

Yrkingin er úr savninum 17 yrkingar (1972) 
Uppgáva

• Yrkingarnar “Náttarfriður”, “Kvirra” og “Veturnætur” 
eru skrivaðar við íblástri frá hvørji aðrari. Janus hevur 
týtt “Náttarfriður” eftir Goethe, Poul F. hevur skrivað 
“Kvirru” við íblástri frá “Náttarfriður” og Alexandur 
hevur skrivað “Veturnætur” við íblástri frá 
“Náttarfriður” og “Kvirra”.

• Hvussu sæst hetta aftur í yrkingunum?
• Hvat hava tær til felags?
• Og hvat hava tær ikki til felags? 



A T  G R E I N A  Y R K I N G A R

Greiningarfrymil
✤	Heiti?	

✤    Rithøvundur? 
(Kennir tú nakað til rithøvundin. Um ikki, leita fram upplýsingar um hann).

✤	Hvat fyri slag av yrking er talan um?  
(Siðbundin yrking, prosayrking, kvæði, kærleiksyrking, tjóðskaparyrking o.s.fr.).

✤	Er yrkingin lýrisk? (Er yrkingin kensluborin?)

✤	Er yrkingin episk? (Er yrkingin forteljandi?)

✤	Dramatisk? (Er handlingin álvarsom og eru replikkir?)

✤	Nær er yrkingin skrivað?

✤	Hvussu er yrkingin bygd? 
(Ørindi? Rím? Reglur?)

✤	Gongd? 
(Endurgev yrkingina við egnum orðum! Er hon skrivað í tíðarrað? Loypur hon í tíð? Er afturlop? (flashback))

✤	Hvørji rím eru í yrkingini?  
(Parrím? (AABB) Krossrím? (ABAB) Bókstavarím? Hálvrím? Heilrím?)

✤	Tíð? 
(Søgutíð: nær gongur yrkingin fyri seg?)

✤    Stað?  
(Hvar fer yrkingin fram?)

✤	Lýs umhvørvi?  
(Stað? Menniskju? Samfelag?)

✤	Persónseyðkenni? 
(Høvuðs- og eykapersónar? Aldur? Útsjónd? Arbeiði?   
Atferð? Hugburður? Sjálvsfatan? Hvussu fatar tú persónarnar? Kenslur? O.a.)

✤	Forteljari/Sjónarhorn?  
(Eg-forteljari? Alvitandi forteljari? Innara sjónarhon? Ytra sjónarhorn?)

✤	Høvuðsevni? 
(Hvat er tað týdningarmesta evnið í yrkingini?)

✤	Síðuevni? 
(Hvørji evni verða annars viðgjørd í yrkingini?)

✤	Málslig amboð?  
(Lýsingarorð? Sagnorð? Hjáorð? Myndberingar? Samanberingar? Speisemi?  Slang? O.a?)

✤	Hvørjar kenslur verða lýstar í yrkingini?

✤	Positiv og negativ orð?  
(Verða kenslurnar lýstar positivt og/ella negativt? Verður hugburður lýstur positivt og/ella negativt? Eru nógv negativ ella nógv 
positiv orð í yrkingini?)

✤	Hvat heldur tú um yrkingina?

✤	Tulking/frásjónargerð?  
(Mótsetningar? Hugtøk? Hvørjir tankar ella orðingar “tendra” yrkingin í tær? Hevur tú lisið, sæð ella upplivað evnini í yrkingini í 
øðrum samanhangi? Hvat er tín meting av yrkingini?)

A T  G R E I N A  Y R K I N G A R

Rithøvundar

Karsten Hoydal var føddur í Hoydølum í 1912. Hann fór 
ungur til Danmarkar at útbúgva seg innan landbúnað og 
fiskivinnu og starvaðist innan hetta arbeiðsøkið. Eitt skiftið var 
hann í Ekvador í Suðuramerika sum ráðgevi hjá Sameindum 
Tjóðum. Hann var løgtingsmaður og landsstýrismaður 
umboðandi Tjóðveldisflokkin. 
Karsten var fjøltáttaður høvundur og skald. Hann skrivaði 
yrkingar, stuttsøgur, týddi, ummælti, skrivaði yrkisgreinar og 
barnasøgur. Í sínum skaldskapi lýsti hann m.a. náttúruna, 
lívskorini, barnalyndið og vandan við kríggi og 
hernaðardubbing.  Karsten fekk bókmentavirðisløn M. A. 
Jacobsens í 1961 og 1988. Karsten doyði í 1990.

Christian Matras var føddur á Viðareiði í 1900. Hann fór 
ungur til Havnar at ganga í realskúla og haðani til 
Danmarkar í studentaskúla. Í 1928 gjørdist hann magistari í 
norrønari málfrøði. Seinni gjørdist hann doktari og professari. 
Hann flutti aftur til Føroya í 1965og var leiðari á 
Føroyamálsdeildini á Fróðskaparsetrinum.

Steinbjørn B. Jacobsen var føddur í Sandvík í 1937. Hann 
er læraralærdur og hevur starvast sum lærari í mong ár. Hann 
var stjóri á Føroya Fólkaháskúla í eitt tíggju ára skeið.

Alexandur Kristiansen er føddur í 1949 í Fuglafirði, og 
har vaks hann upp. Hann tókst við ymiskt fyrifallandi arbeiði, 
til hann fór í læraraskúla.  
Alexandur hevur verið sera virkið skald og er serliga kendur 
fyri sínar yrkingar og sínar barnarímur, men hann hevur eisini 
skrivað ymiskt í óbundnum máli. Alexandur Kristiansen er 
framúr góður týðari, at týða bundnan skaldskap. Evnisvalið í 
yrkingum hansara er fjølbroytt. Hann lýsir m.a. tær innaru 
kenslurnar, arbeiðslív og samfelagið.  
Alexandur fekk Mentanarvirðisløn M.A. Jacobsens fyri fagrar 
bókmentir í 1977, og Barnabókaheiðursløn Tórshavnar 
býráðs í 1983 og 2003.

Kári P -er stytt yrkjaranavn fyri Kára Leivsson, f. 22/8-1950 
í Tórshavn.  

Kári er høvundur at yrkingum við egin løg og annara, og fyri 
útgávur sínar „Vælferðarvísur“ (1979) og „Hinumegin 
Ringvegin“ (1991) fekk hann í 1995 M.A. Jacobsens 
heiðursløn fyri fagrar bókmentir. Fekk í 2010 
Mentanarvirðisløn Landsins.  
Kári er útbúgvin kliniskur sálar- frøðingur.

Jens Hendrik Oliver Djurhuus, eisini nevndur, 
Janus Djurhuus (1881-1948) var føddur í Áarstovu í Havn. 
Hann var eldri bróður Hans Andreas Djurhuus. Janus fór 
ungur á Borgundarhólm at ganga í studentaskúla og tók 
prógv í løgfrøði í Keypmannahavn 1911. Hann arbeiddi 
stundum í Danmark og stundum í Føroyum sum sakførari.

Rasmusi Christofferi Effersøe var føddur í Trongisvági í 
1857 og andaðist í Tórshavn í 1916. Hann var agronomur, 
politikari og yrkjari.  
Hann las búnaðarfrøði í Danmark og Svøríki og starvaðist 
sum land- búnaðarráðgevi. Hann var ein av teimum níggju 
monnunum, ið kallaðu inn til jólafundin í 1888, fundin, ið 
setti gongd á tjóðskaparrørsluna.  
Saman við Jóannesi Paturssyni verður hann roknaður sum 
drívmegin í hesum arbeiðnum. Hann var við til at stovna 
Føringafelag í januar 1889 og var fyrsti blaðstjóri á 
Føringatíðindum (1890-1906), ið var fyrsta blaðið skrivað á 
føroyskum og málgagn hjá tjóðskaparrørsluni. Frá 1897 til 
1901 sat hann í Føroya Løgtingi.

Tummas Napoleon Djurhuus var føddur í Kollafirði í 
1928, og hann vaks upp í Kollafirði og í Havn. Hann 
starvaðist sum lærari, til hann brádliga doyði í bestu árum.  
Tummas Napoleon, sum í táttayrking nevndi seg 
Tonglatummas, skrivaði yrkingar, tættir, gjørdi søguligar 
ljóðmyndir og var ofta at hoyra í skemtisendingum í 
útvarpinum. Hansara yrkingar eru ofta inniligar lýsingar av 
bráðkomnum og viðkvomum kenslum.

Katrin Ottarsdóttir er fødd í 1957 í Tórshavn. Hon hevur 
givið fleiri spælifilmar út og tvey yrkingasøvn og eitt 
stuttsøgusavn.

Edgar Lee Masters (1868-1950) var amerikanskur 
rithøvundur og sakførari. Hesar báðar yrkingarnar eru úr 
bókini Spoon River Anthology (1915). Yrkingasavnið eru 
gravskriftir í býnum Spoon River. Býurin í bókini eftir Edgar 
Lee Masters er ikki til, men hann umboðar ein miðal, 
amerikanskan bý.  
Karsten Hoydal týddi yrkingarnar.

Rói Patursson var føddur í Havn í 1947, og har vaks hann 
upp. Hann fór ungur til skips, arbeiddi og ferðaðist 
ymsastaðni í Evropa. Fór so aftur á skúlabonk og tók 
útbúgving á lærda háskúlanum í Keypmannahavn í 
heimsspeki. Hann hevur nú í mong ár verið skúlastjóri á 
Føroya Fólkaháskúla.

Kirsten Hamman er danskur rithøvundur. Hon er fødd í 
1969. Fyrsta yrkingasavn hennara, Mellem tænderne, kom út í 
1992.

Carl Johan Jensen var føddur í Havn í 1957 og har vaks 
hann upp. Í 1973 fór hann til Danmarkar at ganga á 
studentaskúla. Hann flutti afur til Føroya í 1976. Eftir at hava 
arbeitt ymiskt fyrifallandi arbeiði fór hann undir hægri lestur 
á Fróðskaparsetri Føroya í 1979. Eitt skifti las hann íslendskt í 
Íslandi.  
Carl Johan hevur m.a. givið yrkingarsøvn og skaldsøgur út. 
Eisini hevur hann týtt nógvar bøkur og nógvar leikir til 
føroyskt. Hann er kendur ummælari.  
Í 1990 og aftur í 2006 fekk hann bókmentavirðisløn M. A. 
Jacobsens fyri fagrar bókmentir.

Hans Jákup Glerfoss. Hann er føddur í Mikladali í 1937, 
men vaks upp í Kunoy hjá ommu síni og abba sínum har. 
Aftan á loknan barnaskúla fór hann fjúrtan ára gamal inn til 
Klaksvíkar at arbeiða, var eitt skifti til skips, arbeiddi so aftur 
sum timburmaður í nøkur ár, til hann 27 ára gamal fór at 
fáast við myndalist og skaldskap burturav.  
Í tíðarskeiðnum 1966-69 greiddi hann til prentingar trý 
yrkingasøvn »Til B«, »Fjallafossar« og »Kvirra í reyðum og 
bláum«, allar frálíka vakrar yrkingabøkur, ið høvundurin 
sjálvur hevði skrýtt við linoleumskurðum.  
Neyvan fara vit skeiv, tá ið vit meta, at stóru 
yrkjarafyrimyndirnar hjá Hans Jákupi vóru 
Áarstovubrøðurnir Janus og Hans Andrias. Frá teimum lænir 
hann rímsnildi og ørindislag, og serliga nógv líkist hann 
Janusi, tá hann av øllum alvi vil vera trúgvur móti málsins 
vælljóði:  
»Standið stinnir synir sterku  
háðið hatska hevndarbák.  

Men tá ið hetta er sagt, eigur at verða lagt afturat, at tað ofta 
eydnast Hans Jákupi at skapa vakrar yrkingar um enn á 
gomlum grundvølli.

Jens Hendrik Oliver Djurhuus, eisini nevndur, 
Janus Djurhuus (1881-1948) var føddur í Áarstovu í Havn. 
Hann var eldri bróður Hans Andreas Djurhuus. Janus fór 
ungur á Borgundarhólm at ganga í studentaskúla og tók 
prógv í løgfrøði í Keypmannahavn 1911. Hann arbeiddi 
stundum í Danmark og stundum í Føroyum sum sakførari.

Oddfríður Marni Rasmussen var føddur í Havn í 1969, 
men vaks upp á Sandi. Hann hevur gingið á  
Rithøvundaskúlanum í Keypmannahavn 1998 – 2000 og var 
útlærdur lærari á Føroya Læraraskúla í 2011.  
Oddfríður hevur givið út fleiri yrkingasøvn og tvær 
barnabøkur umframt at hava skrivað fleiri stuttsøgur, týðingar 
og ummæli í tíðarritinum Vencli.  
Oddfríður er limur í fleiri mentanarnevndum og var 
formaður í Listafólkasambandinum, LISA. Saman við 
Arnbirni Ólavsson Dalsgarð ritstjórnar hann tíðarritið Vencil, 
og  í 2009 fingu teir mentanarvirðisløn M.A. Jacobsens fyri 
hetta avrik.  Harumframt hevur Oddfríður fingið 
Bókmentavirðisløn M.A. Jacobsens fyri fagrar bókmentir í 
2000.

Steinbjørn B. Jacobsen var føddur í Sandvík í 1937. Hann 
er læraralærdur og hevur starvast sum lærari í mong ár. Hann 
var stjóri á Føroya Fólkaháskúla í eitt tíggju ára skeið.  
Steinbjørn er sum høvundur sera virkin og hevur roynt seg á 
flestøllum økjum. Hann hevur skrivað yrkingar, stuttsøgur, 
skaldsøgur, ferðafrásagnir, barnabøkur, sjónleikir og so 
framvegis. Hann hevur verið nýskapandi, eina helst sum 
yrkjari og leikritahøvundur. Hansara evnisval fevnir víða, frá 
náttúru til menniskja, frá tí viðkvæma og kensluliga til tað 
politiska og samfelagsliga.  
Steinbjørn fekk Barnabókaheiðursløn Tórshavnar býráðs í 
1976 og 1985, og í 1981 fekk hann Bókmentavirðisløn M. A. 
Jacobsens fyri fagurbókmentir.  
Steinbjørn B. Jacombsen andaðist 12. apríl 2012.

Gunnar Hoydal var føddur í Keypmannahavn í 1941, men 
vaks upp í Klaksvík og í Havn. Hann fór ungur til Danmarkar 
at ganga í skúla, og í 1967var hann útbúgvin arkitektur. Í 
1972 var hann settur í starv sum býararkitektur í Tórshavn, 
og røkti hann hetta starv í mong ár.  
Gunnar hevur verið sera virkin á mentanarøkinum. Hann 
hevur verið formaður í Rithøvundafelag Føroya, formaður í 
Listafólkasambandinum (LISA), limur í Mentunargrunni 
Løgtingsins og formaður í Fjølriti og Arkitektafelag Føroya.

Gunnar hevur skrivað yrkingar, stuttsøgur, skaldsøgur, leikir, 
ferðafrásagnir, listabøkur, ritroyndir og sangir. Evnisvalið 

spennir víða – frá tí kensluborna til tað satiriska, frá tí 
persónliga til tað samfelagsliga.  Gunnar hevur eisini týtt 
ymsar bókmentir til føroyskt.  
Í 1982 fekk Gunnar Bókmentavirðsløn M. A. Jacobsens fyri 
fagrar bókmentir, og í 2002 fekk hann Mentanarvirðsløn 
Landsins.

Randi Ward ella Randi á Ryggi, sum hon skrivar seg í hesi 
yrkgingini, er fødd 1982 í West Virginia. Hon hevur lisið á 
Fróðskaparsetrinum. Hon gav út yrkingasavnið, Meditations on 
Salt, sum er skrivað á norskum, føroyskum og enskum. Eisini 
hevur hon givið út savnið Whipstitches (2016). Á heimasíðu 
hennara, www.randiward.com er meira at síggja.

Sigri M. Gaïni var fødd í 1975 og er uppvaksin í Noregi. 
Hon flutti á ungum árum til Havnar og tók studentsprógv her.  
Sigri hevur gingið í filmskúla í Danmark og hevur tikist nógv 
við film. M.a. hevur hon spælt við í filminum Bye bye 
bluebird hjá Katrini Ottarsdóttur.  
Hon hevur skrivað fleiri yrkingasøvn og fekk 
bókmentavirðisløn M. A. Jacobsens í 2004.

Alex B. Niclasen er føddur í Havn í 1958. Hann hevur 
givið út fýra yrkingasøvn: "Lívsins leikur", 1978, "Og 
sannleikin skal fría tykkum" 1983, "Gevið ljóð: yrkingar og 
sangir", 1987 og "Í innantannalandi", 1991.

Heðin M. Klein var føddur í 1950 í Havn, men vaks upp 
við Gjógv. Hann fór til Havnar at ganga í skúla og tók 
læraraprógv í 1972. Heðin hevur í mong ár starvast sum 
lærari, men hevur í nøkur ár verið dagligur leiðari í Føroya 
Skúlabókagrunni.  
Heðin hevur verið virkin innan mong øki. Hann hevur sitið í 
bygdaráði, á løgtingi og í landsstýrinum umboðandi 
Tjóðveldisflokkin. Hann hevur verið í nevndini og verið 
formaður í Norrøna Felagnum í Føroyum, í nevndini fyri 
Skúlabókagrunnin og í nevndini og formaður fyri 
Rithøvundafelagið.  
Heðin hevur skrivað og givið út nøkur yrkingarsøvn. Eisini 
hevur hann lagt útgávur til rættis, týtt og ummælt. Í sínum 
yrkingum lýsir og viðger Heðin millum annað náttúruna, 
mannalyndi og eksistensiellar spurningar. Í 1985 fekk Heðin 
Bókmentavirðisløn M.A. Jacobsens fyri fagrar bókmentir.

